
	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

МОГОЙН МӨР

	Аварга могойгоор баялаг заалгаж авсан Левонтий өвгөний хоёр хүүгийн амь зуулга засарчээ. Эцэг нь төдхөн нас барсан боловч хөвгүүд жилээс жилд улам аятайхан аж төрөх боллоо. Төвөгтэй гоё ганган биш ч гэсэн боломжийн жижигхэн байшин барьж авчээ. Саалийн үнээ, морь худалдан авч жилдээ гурван хонь төллүүлдэг боллоо. Насаа өтөлсөн хойно ч гэсэн ийм амьдрал үзэх гэж хэмээн хоёр хүүгийн эх баярлаж ханахгүй сууна.

	Семеныч өвгөн л тэр айлыг харж хандаж явж ажлыг нь толгойлсон билээ. Конторынхон мэдэж алтны эрэлчид атаархахгүйгээр алт авахыг тэр өвгөн хоёр хүүд зааж өгчээ. Алт авах тийм ч амар биш тал тал тийшээ сайн харж байлгүй болохгүй. Алтны эрэлчид нууцгай ажиглаж худалдаачид элээ шиг эргээд, конторынхон нүд салгалгүй ширтэнэ. Аргыг нь олох хэцүү! Нас биед хүрээгүй хоёр хүүхэд ийм ажил хийж яаж чадах билээ! Семеныч өвгөн л хоёр хүүд энэ бүгдийг зааж зурж сургажээ.

	Өвгөний хоёр хүү ийнхүү амь зуусаар эрийн цээнд хүрлээ. Гэвч нөгөө л хуучин газраа эргэцсээр байжээ. Алтны эрэлчид ч ийш тийшээ яваагүйг бодоход бага сага ч гэсэн олддог л хэрэг байлгүй. Хоёр хүү бүр ч овоо олзтой, алтнаасаа илүүчилж нөөцлөх болжээ.

	Өнчин хөвгүүдийн амь зуулга сайжирсныг заводын дарга нар ажиглаж, тэдний рүү хүн явуулжээ.

	Эх нь баяраар загасны махтай бялуу жигнээд гаргаж байхад заводын зарлага дайралдаж

	— Та хоёр захирагч дээр оч! Бушуу ирүүл гэсэн гэв.

	Хоёр хүүг орж очмогц захирагч:

	— Та хоёр хэдий болтол ажил хийхгүй явах улс вэ? Дэрийж дарайсан харчуул сан одоо хүртэл эзэндээ ганц ч өдөр ажил хийгээгүй байна гэнэ ээ! Яасан их эрхтэй дархтай улс вэ? Цэрэгт хөөгдье гэж бодож байна уу? гэж асуув.

	— Нас болсон аавыг минь ажил хийх чадалгүй болохоор эзэн та хамжлагаас чөлөөлсөн шүү дээ. Бид бодохдоо... гэж учирлан ярьж эхэлтэл,

	— Та нарт бодох юм алга, хамжлагаас чөлөөлөгдсөн бичгээ үзүүлцгээ! гэж захирагч зандрав.

	Тэдэнд ямар ч бичиг баримт байхгүй болохоор юу ч гэж хэлэхээ мэдэхгүй зогслоо.

	— Тав таван зуун цаас өгвөл хоёулыг чинь хамжлагаас чөлөөлж бичиг өгнө гэж захирагч хэлэв.

	Захирагч ингэж хоёр хүүгийн мөнгөтэй эсэхийг туршсан ажээ. Тэд нь ч үг алдсангүй тэсээд гарчээ.

	— Хэрэв бид хамаг байдаг хөрөнгөө юу ч үлдээлгүй худалдсан ч тал хувьд нь хүрэхгүй гэж дүү нь хэлэв.

	— Тэгвэл маргааш өглөөнөөс эхлээд ажилд гар. Хаана юу хийхийг тоо бүртгэгч хэлээд өгнө. Ажил хуваарилахаас хожимдов оо, та хоёр! Хэрэв хожимдсон байвал анх удаа юм байна гэж ташуурдана шүү! гэж захирагч хэлжээ.

	Хоёр хүүгийн сэтгэл гонсойж хоцров. Гэртээ ирж ээждээ ярьсанд эх нь:

	— Ээ хоёр хүү минь, юу гэгч болох нь энэ вэ? Одоо бид чинь яаж амь зууж явна даа! гэж ухилав.

	Садан төрөл, айл хөршийн хүмүүс нь гүйж ирлээ. Тэдний зарим нь эзнээс уучлалт гуйж бичиг бичсэн нь дээр гэж, зарим нь хот орж уурхайн дарга нартай уулз хэмээн зөвлөнө. Зарим нь эд хогшлоо худалдвал хэдий юм болох бол гэж дотроо багцаалан бодож суув.

	— Ингэж өдөр хоног өнгөрөөж байтал захирагчийн туслагч нар барьж аваад жанчиж жанчиж уурхайд дөнгөлөөд хаячихна даа. Дөнгөлөөд хаячихвал яана даа! гэж зарим нь айлгах ажээ.

	Ийнхүү хүмүүс өөр өөрийнхөөр элдвийг бодовч, хоёр хүүд захирагчийн хэлснээс тав дахин их мөнгө байгаа бөгөөд гагцхүү, айгаад мөнгөтэй гэж хэлээгүй болохыг хэн ч ухаарсангүй. Эх нь ч үүнийг мэддэггүй байжээ.

	— Та хоёр алт бий гэдгээ хэнд ч бүү хэл. Ялангуяа бүсгүй хүнд дуулгаж болдоггүй юм шүү. Төрсөн эх, эхнэр, бэр болох хүүхэндээ ч бүү дурс. Юмыг яаж мэдэх вэ. Уурхайн цагдаа нар айлган сүрдүүлж байгаад нэгжиж ч болно. Зарим хүүхэн ам удаантай ч гэсэн хүүхдээ ч юм уу эр нөхөртөө муу юм болно гэж айхдаа заагаад өгчхөж мэднэ. Тэд нэг л мэдвэл, алтыг чинь аваад баллаж орхино шүү. Тэр бүсгүй тусгүй юм хийснээс болоод усанд унах буюу боож үхнэ дээ. Ийм явдал байсан юм. Сэрэмжтэй л байгаарай! Эрийн цээнд хүрч эхнэр хүүхэдтэй болсон ч үүнийг мартаж болохгүй шүү. Ээждээ ч сэдэв мэдэгдэж хэрэггүй. Ээж чинь та хоёрыгоо магтах дуртай хүн, амархан үг алдана шүү гэж Семеныч амьд ахуйдаа байнга захиж хэлдэг байсан ажээ.

	Хоёр хүү, Семенычийн ингэж захисныг үргэлж санаж, алтны нөөцтэй гэдгээ хэнд ч хэлдэггүй байлаа. Алтны эрэлчид, хоёр хүүд алт байх ёстой хэмээн сэжиглэвч хэр нөөцтэй, алтаа хаана хадгалдгийг мэддэггүй ажээ.

	Айл хөршийн хүмүүс нь ийм тийм гэж ярьж байгаад, хоёр хүүхэд минь өглөө л ажилд хуваарилахаас нь хожимдолгүй очихоос өөр замгүй юм даа гэж бодоод:

	— Хаашаа ч зайлах арга алга гэлцээд гэр гэртээ харьжээ.

	Тэднийг явмагц, дүү нь:

	— Алтны уурхайд очиж салах ёс хийх үү, ах минь...! гэсэнд юу гэж хэлж байгааг ах нь дороо ухаарч:

	— Явъя даа. Салхинд гарвал толгой сэргэх ч юу магад билээ гэв.

	Эх нь баяраар бэлдсэн идэж уух юмнаасаа өргөст хэмхтэй боож өгөв. Тэр хоёр замдаа шил архи аваад Рябинов гол руу явжээ.

	Дуугүй явсаар ойд ороод ах нь:

	— Энд нуугдаж жаалхан хэвтье гэлээ.

	Хоёр хүү замын тохой өнгөрч хажуу тийшээ гараад нохойн хошууны бутны ард нуугдаж хэвтэв. Нэг нэг аяга архи уугаад хэвтэж байтал хүний хөлийн чимээ гарахад харвал Ванька Сочень шанага, багажуудаа бариад уурхайд их л эртэлж ирж байгаа бололтой замаар явж байв. Хугас шил архиа ч уулгүй их л мэрийж яваа ажээ. Сочень, конторынхны туршуул байсан хүн. Хаана, юу л мэдэх хэрэг гарвал Соченийг явуулдаг болсныг улс амьтан ч андахаа больжээ. Хэдий зодуулавч туршуул хийхээ болиогүй юм. Хамгийн гэмтэй, өөдгүй амьтан байж билээ. Зэст уулын эзэгтэй шан харамжаа хүртээснээс хойш удаагүй төдхөн үхэж далдарсан юм. Үүнийг яриад яах вэ... Соченийг өнгөрөөд гарахад ах дүү хоёр нүдээ ирмэв. Удсан ч үгүй уурхайн мастер морьтой хөндөлдүүлээд өнгөрчээ. Ах дүү хоёр бутны ард хэвтсээр л байлаа. Түдэлгүй Пименов давхиж ирлээ. Ерошко гэдэг мориндоо жижигхэн тэрэг хөллөж, тэрэгнийхээ аралд загасны хэрэгсэл барьж хүлсэн байв. Загасчлахаар л яваа бололтой.

	Пименов гэгч энэ хүн тэр үед Хээрийн заводод хамгийн зүрхтэй, алтны дамчин байв. Ерошко гэдэг морийг нь хүн бүгд андахгүй. Жижигхэн биетэй, тал нутгийн унаган адуу хэр нь түүнийг ямар ч гурвалсан мориор хөөгөөд бараадахгүй алддаг юм. Хаанаас тийм сайн морь олж унана вэ! Гуурстай морь байсан гэж хүмүүс ярилцдаг сан. Тавин мод газар эрчээрээ давхиж чадна... Ийм морийг яаж гүйцэх вэ! Аргагүй л хулгайч хүний унаа даа. Тэр морины тухай их л яриа байдаг. Эзэн нь ч гэсэн тун их бяртай, эзгүй газар уулзахад эвгүй л хүний нэг байсан билээ. Хоёр давхар байшинд эрх ямбаараа хэвтэж байдаг хойд үеийнхэнтэйгээ адилгүй хүн байв.

	— Хоёр хүү тэр загасчныг хараад инээд алджээ. Дүү нь бутны араас өндийж:

	— Иван Васильевич гуай дэнсээ авч яваа юу? гэж аяархан боловч дуулахаар асуужээ.

	Дамчин эр, хүүгийн тоглоом хийж байгааг мэдэж:

	— Энэ модон дотор юу олдох вэ дээ? Дэнслэх юм нь байвал ч яах вэ гэж бас тоглоом шоглоомоор хариулав.

	Тэгээд мориныхоо амыг татаж:

	— Хэрэг байвал суу л даа, дөхүүлээд өгье гэв.

	Алтыг морин дээрээсээ худалдаж авч заншсан хүн билээ. Ерошко гэдэг мориндоо их найддаг ажээ. Ялимгүй ч юм гарсан «Ершик минь гуядлаа шүү!» гэхэд л морь нь хур бороотойд бол шавар шавхай цацалж, хуурай үед тоос татуулан одох бүлгээ.

	— Авч яваа юм алга аа гэж хоёр хүү хэлээд, — Иван Васильевич чамайг маргааш үүр хаяарах үеэр хаана олж уулзаж болох вэ? гэж асуув.

	— Их хэрэг байна уу, хоёрын хооронд юм уу? гэж дамчин эр асуужээ.

	— Тийм ээ, өөрөө л мэдэхгүй байгаа байх...

	— Мэдэх нь мэдэж л байна. Яаж нарийн мэдэх вэ дээ. Хоёулаа хахууль өгч зэрэг суллагдах гэж байгаа ч юм уу, эсвэл цуврах ч гэж байгаа юм уу, би яаж мэдэх вэ.

	Хэсэг дуугүй байснаа дамчин эр:

	— Мэдээтэй байгаарай, хүүхдүүд ээ. Та хоёрыг харж тагнаад байгаа шүү гэж сэрэмжлэн хэлээд, — Соченийг харав уу? гэж асуув.

	— Харалгүй яах вэ.

	— Уурхайн мастерыг харсан биз дээ?

	— Харсаан.

	— Бас өөр хүнийг та нарын хойноос харуулахаар явуулсан байх шүү. Анд яваа байдалтай ч байж мэднэ. Та хоёрт өглөө мөнгө хэрэгтэйг чинь мэдчихээд манаад байгаа байх шүү. Би та хоёрыг сэрэмжтэй бай гэж хэлэхээр явна.

	— Үүнд чинь баярлалаа. Бид ч бас л харж суугаа улс даа.

	— Дадсан юм шиг харагдана. Гэвч болгоомжилж байх шив дээ.

	— Олзоо алдах вий гэж айж байна уу?

	— Минийх ч баттай шүү. Өөр хүн бол айгаад худалдаж авахгүй дээ.

	 — Ямар үнээр авах вэ? гэж хоёр хүү асуужээ.

	Пименов үнэ өгөхдөө боож үнэрхжээ. Махчин шувуу л гэсэн үг. Амандаа зуусан махыг нь тавиулж салгахад бэрх дээ!

	— Үүнээс илүү өгөхгүй. Мэдээжийн хэрэг шүү дээ гэжээ.

	Тэд үнэ тохирчээ.

	— Маргааш үүр хаяарахад Плотинкээр дайрч гарна. Тэгэхдээ суулгаад явъя... гэж Пименов шивнэн өгүүлээд, — Ершик минь хоёулаа уурхайн мастерыг гүйцэж авъя! гэж жолоогоо дугтран салж явахдаа:

	— Нэг хүнд үү, эсвэл хоёр хүнд хүрэх мөнгөтэй ирэх үү? гэж асуухад,

	— Хэдий юм болохыг бид өөрсдөө мэдэхгүй байна. Юу ч гэсэн ахиухан мөнгөтэй ирээрэй гэж хоёр хүүгийн бага нь хэлэв.

	Дамчин эр яваад өглөө.

	Хоёр хүү хэсэг зуур чимээгүй сууснаа:

	— Ах аа, энэ Пименов бас ч ухаантай үг хэлж байна шүү. Их мөнгөтэйгөө мэдэгдвэл бидэнд тусгүй байх. Дэмий юм болж мэднэ. Мөнгө булаагаад авчихвал зогсох нь тэр шүү гэж дүүгээ хэлэхэд, ах нь:

	— Би ч бас тэгж бодож байна. Тэгвэл одоо яах вэ? гэж асуужээ.

	— Ингэвэл яасан юм бэ, хоёулаа! Урьдаар захирагчид очиж жаалхан хасаж өгөхгүй юу гэж сөгдөж гуйя. Байдаг хөрөнгөө зарсан ч дөрвөн зуугаас яагаад ч илүү гарахгүй нь гэж хэлье. Дөрвөн зуун цаас аваад бид хоёрын нэгийг даанч суллах байлгүй. Бүх хөрөнгөө үрээд л энэ болж дээ гэж амьтан хүн бодог хэмээн дүү нь хэлжээ.

	— Тэгвэл ч зүгээр л юм сан. Харин хэн маань хамжлага хэвээр үлдэх бил ээ? Шодох хэрэгтэй юм гэж ах нь хэлсэнд,

	— Хэлээд яах вэ... Шодвол ч гомдолгүй л дээ! Чиний нүд муу... Өөлөх өөтэй хүн... Алдаж осолдсон ч чамайг цэрэгт авахгүй шүү. Надад бол тийм юм байх биш дээ? Юухнаас л бол цэрэгт өгнө дөө. Цэрэгт нэг очвол ч дууслаа гэсэн үг. Чамайг бол би дор нь суллаад авна. Жил хэртэй болоод захирагчид мөнгө аваад очно. Хэдий л мөнгө авна гэвэл өгч орхино шүү. Чи эргэлзэх хэрэггүй. Надад тийм нинжин сэтгэл байлгүй яах вэ! Хамт ажил хийж олсон юм, би юуг нь хайрлах билээ! гэж дүү нь долдгонов.

	Хоёр хүүгийн ахыг Пантелей гэнэ. Эгэл жирийн нэгэн залуу билээ. Цамцаа тайлаад аль гэвэл өөр цамц аваад өгнө. Өрөөсөн нүдээ сохорсноос хойш хүн бүгдийг өөрөөсөө дээр, илүү ухаантай гэж боддог юм шиг чимээгүй амьтан явдаг болжээ. Хүний дэргэд үг ч хэлж чадахгүй, үргэлж дуугүй байдаг болов.

	Дүү Костька нь ахтайгаа огт адилгүй, хар багаасаа ядуу зүдүү өссөн боловч бадируун, өндөр гоолиг нуруутай, цэмцгэр хүү билээ. Муу юм нь гэвэл бүр улбар шар үстэй ажээ. Хүмүүс түүнийг нүднээс нь далдуур Шар Костька гэж хочилдог байсан юм. Овоохон зальтай хүү байж билээ. «Костькагийн үгэнд бүү үнэмшээрэй. Зажлахгүй залгичих хүү шүү» гэж занг нь мэдэх хүн ярьдаг сан. Хүнтэй тулж ойртохдоо хамгийн нарийн аргатай. Үнэг шиг л шарваад байх нь тэр...

	Костька, ахыгаа аятайхан залилчхаад, бүгдийг өөрийн бодсоноор хийжээ. Захирагчид очиж зуун цаас хасуулаад, маргааш нь хамжлагаас суллагдсан бичиг олж авлаа. Ахынхаа байдлыг хөнгөвчлөх гэж хөөцөлдсөн дүр үзүүлжээ. Захирагч, Пантелейг Крылатовын алтны уурхай руу явуулахаар болжээ.

	— Дүү чинь зөв л юм хэлж байна. Элс л тунгаахаас хойш хаана ч яадаг юм. Тийшээ явсан нь чамд дээр байх шүү. Хаана ч хүн хүрэлцээгүй байгаа юм. Би чиний байдлыг хөнгөвчилж байна. Чи Крылатовын алтны уурхайд оч доо гэж захирагч хэлэв.

	Ийнхүү Костька хамаг явдлыг хөөдсөн хүн. Өөрөө хамжлагаас чөлөөлөгдөж, ахыгаа холын алтны уурхай руу цөлж орхиод, гэр орон эд хогшлоо худалдаж борлуулъя ч гэж бодсонгүй, зөвхөн үрэн таран хийх гэж байгаа дүр үзүүлжээ.

	Пантелейг эзний уурхай руу хөөгдөөд явмагц Костька, Рябинов руу явахаар бэлтгэж эхлэв. Гэвч ганцаар яах бил ээ? Хүн хөлслөхөөс өөр аргагүй боловч, түүний балгаар очих газрыг минь улс амьтан мэдчих вий гэж Костька айх ажээ. Костька нэг донгио амьтан олж хөлсөлжээ. Гүжир муйхар эр боловч арав хүртэл тоо мэдэхгүй, тэнэг ажээ. Ийм донгио юм Костькад хэрэгтэй байжээ.

	Костька, тэр донгио амьтантайгаа алт эрж эхлэхэд, нөгөө газар нь бүр хоосорсон байв. Дээш нь доош нь, баруун зүүн тийш сэндчивч алт оргүй алга болжээ. Гялтганах төдий харагдах шиг байвч ухаад нэмэргүй ажээ. Голын нөгөө эрэгт гарч, аварга могой дэргэд нь очсон нөгөө хус модны ёроолд ухъя гэж Костька боджээ. Тэндээс алт олдох нь арай дээрдсэн боловч Пантелейн байсан үеэс долоо дорджээ. Алт эрхбиш харагдахад Костька баярлаж, аварга могойг би нэг дөнгөлөө гэж бодож байв.

	Костькаг голын нөгөө эрэгт очсоныг хараад хүмүүс азаа туршихаар тийшээ явжээ. Дээр санагдсан юм биз, сар хүрэхгүй хугацаанд бүчээд авчээ. Явуулын хүмүүс ч иржээ.

	Хамтран алт эрж яваа нэгэн бүлэг хүмүүсийн дотор аятайхан хүүхэн нэг байсныг Костька харжээ. Нарийхан гоолиг, шар үстэй боломжийн охин ажээ. Тийм хүүхний хажууд байхад бүрхэг өдөр наран тусах адил буюу. Костька, хүүхнүүдийг аргалахдаа захирагч байтугай бүр эзнээс ч дутуугүй авьяаслаг ажээ. Костькагаас болж нулимсандаа хатсан амьтны бүсгүй үр алийг тэр гэх вэ. Орон гэр, өмгөөлөх хүнээсээ хол яваа энэ охин юу болох вэ гэж Костька бодож дайрсан боловч тэр хүүхэн халгаасангүй.

	Тэр охин өмссөн хувцсаар тааруухан, нас залуу боловч ойртоход яггүй ажээ. Сэргэлэн цовоог нь яана! Хүнийг нэг үг хэлэхэд, хоёрыг хэлнэ. Бас тэгээд заавал доогтой үг олж хэлнэ. Гар хүргэж болно байх гэж бодохын хэрэггүй. Мөрөг загас гурилан өнхрүүш үнхсэний үлгэр болжээ.

	Костька нойр хоолноос гарч, санаа сэтгэлээр унажээ. Харин тэр охин Костькаг улам улам цаашлуулж байлаа.

	Бүсгүйчүүлийн дотор ч тийм сүрхий улс бий шүү. Хаанаас яаж ингэж сурдаг байна! Харахад хүүхдээс ялгаагүй юм шиг байвч догь бүсгүйчүүлийн зан авирыг нэгд нэггүй мэдэх ажээ. Аль дуртай хүнээ залилж дөнгөдөг Костька энэ удаа:

	— Миний эхнэр болно уу? Зүгээр ч биш, ёс төрийг барьж гэрлэнэ шүү... Тэгвэл би чамайг хамжлагаас суллана даа гэж өөрөөр ярьжээ. Охин түүнийг дооглож:

	— Хэрэв чи улаан үстэй биш байсан бол ч яах вэ! гэв.

	Ийм үг сонсох нь Костькад хурц хутга дүрснээс дор бөгөөд улаан үст гэж хочилсон нь таалагдсангүй боловч, тоглоом болгон эргүүлж:

	— Чи өөрөө ямар вэ? гэж асуужээ.

	— Ийм болоод л би чамтай суухаас айж байна. Би шар үстэй, чиний үс бүр улаан, хүүхэд гарвал хуйхалсан юм шиг толгойтой юмнууд цувна даа гэв.

	Тэр охин заримдаа Пантелейг магтах аж. Крылатовын алтны уурхайд танилцсан бололтой, мэддэг байжээ.

	— Хэрэв Пантелейг сууя гэж гуйвал би үг дуугүй зөвшөөрнө. Би түүнийг бодож явдаг юм. Хүний хайр булаах залуу даа. Өрөөсөн нүд нь муу ч гэсэн юм харах нь сайн шүү.

	Зориуд Костькаг өдөж ингэж ярих ажээ. Костька үүнд үнэмшиж, ахыгаа тастаад хаячихмаар шүдээ тачигнуулан уурсана.

	— Чи яагаад хахууль өгч ахыгаа суллаж авдаггүй юм бэ? Хоёулаа хамт олж хуримтлуулаа биз дээ. Ахыгаа хамгийн хэцүү газар цөлж орхиод өөрөө суллагджээ гэж асуухад, Костька:

	— Түүний өмнөөс үрэх мөнгө надад байхгүй. Өөрөө мөнгө олж суллагдана биз гэв.

	— Ээ хөөрхий, эзний ажлаас хойш суудаг ичихээ байсан амьтан юм даа чи! Пантелей чамаас бага ажил хийсэн гэж үү? Цаад ах чинь уурхайд ажил хийж байж сохроо биз дээ? гэв.

	Ийнхүү хор шарыг нь маажихад, Костька байж ядахдаа:

	— Муу гичий чамайг ална шүү! гэж хашхирав.

	Охин огт ажрахгүй зогслоо.

	— Үхвэл яахыг бүү мэд, амьдадаа л чамтай суухгүй. Улаан үстэй, итгэлгүй хүнээс аюултай юм байхгүй шүү! гэж охин хэлэв.

	Ийнхүү хавьтуулахгүй байх тусам Костька улам дотночлон ойртохыг хичээх ажээ. Улаан үст гэж хочлохоо больж, эелдэг зөөлөн хараасай гэж юугаа ч өгөхөөс буцахгүй байв. Гэвч тэр охин, Костькаг юу ч бэлэглэсэн авдаггүй ажээ.

	— Чи надад өгөх гэдэг бэлгээрээ хахууль өгч ахыгаа суллаж авмаар юм даа гэж охины хэлэх нь Костькаг зүүгээр шивээд авах шиг болдог байв.

	Тэгээд Костька, алтны уурхайнхныг цуглуулж найрлая гэж шийджээ.

	«Хүмүүс цөм архи ууж согтохоороо хэн юу хийснийг яаж мэдэх билээ. Чамайг би зайдуухан газар аваачиж нэг үзээд, маргааш нь юу гэхийг чинь дуулъя даа» гэж бодсон ажээ...

	Юу болж байгааг хүмүүс ажиглаж:

	— Манай улаан үст тун их улайрах болж дээ. Лав алт их олж байгаа байх шүү. Тэнд нь очицгооё байз гэлцэх болжээ.

	Ингэж бодовч, бэлэн юмаар найрлаж зугаалахдаа хэн дургүйцэх бил ээ? Нөгөө шар үст охин ч Костькатай бүжиг хийв. Чадмаг сайхан бүжиглэдэг хүүхэн байсан гэж ярьдаг сан.

	Костъка санасан санаандаа хүрч, хүмүүсийг согтоод ойчихоор охины гараас шүүрээд авчээ. Охин түүнийг ширтэж гөлрөхөд Костькад аймшигтай санагдаж, хоёр гар нь өөрийн эрхгүй унжиж, хөл нь чичрэв.

	— Ичих нүүрээ барсан шар үст минь, Пантелейг хахууль өгч суллаж авах уу, үгүй юу? гэж охин асуув.

	— Суллая гэж санах ч үгүй. Түүнд орвол сүүлчийнхээ зоосыг архинаас өгчих нь дээр! гэж Костька хэллээ.

	— Чиний мэдэх хэрэг ээ. Хэлсэн л хойно яах вэ. Мөнгөө архинаас өгч барахад чинь тус боломз гэж охин хэлээд бүжиглэн холдохдоо могой адил гүрвэлзэн мурилзаж, хоёр нүдээ огт цавчилгүй ширтэж байв. Тэр үеэс эхлэн Костька ийм найрыг бараг л долоо хоног бүр хийх болжээ. Тавь гаруй хүнийг согттол архидахад үрлэг их нь мэдээж хэрэг. Алт эрдэг улсын ховдог шунахайг хэлэх үү, ханаж цадна гэж байх биш.

	Костькагийн найр дээр хоосон хундага барьж суусаар долоо хоног толгой өвдлөө. Дахиж найртаа урьвал хоёр шил юмтай очно. Хэрэг болж магадгүй гэж аягүй бол доог хийнэ.

	Иймээс Костька архи дарс, уух идэх юмыг элбэг дэлбэг байлгахыг хичээх ажээ. Төдхөн гар дээрээ байсан мөнгөө дор нь үрж дуусжээ. Олж байгаа юм гэж байхгүй, алт бас л олдохоо больж, орхихоос өөр аргагүй ажээ.

	— Эзэн минь элс угаагаад гялтганах ч юм олж харахаа байлаа гэж нөгөө донгио нь хүртэл хэлдэг болжээ.

	Охин, Костькаг өдөж улам гааруулж:

	— Улаан үст минь юундаа гонсойгоо вэ? Гутлынхаа занг сэтэлчхээд тахлах мөнгөгүй болоо юу гэж асуув.

	Дэмий юм болж байна гэдгийг Костька хэдийнээс мэдсэн боловч биеэ барьж чадахаа өнгөрчээ. «Гуталдаа зан тавиулах мөнгөгүй болсноо чамд би харуулна даа, гайгүй» гэж бодно.

	Пантелей тэр хоёр овоо алттай болж газар булж хадгалсан билээ. Ногооныхоо хашаанд газар ухаж, хоёр дахь үеийн шавартай элс гарахаар тэнд булжээ. Газраа нарийн хэмжиж тэмдэглэжээ. Мэдэгдвэл уурхайн цагдаа ч өө эрэх аргагүй юм.

	«Тунамал байна. Хаяанд байсныг нь мэдсэнгүй. Холуур хайгаад явсан юм, тэгэх нь ээ ногооны хашаанд байж шүү дээ!» гэж хариулахад амар ажээ.

	Газар доорх энэ агуулах яриангүй хамгийн найдвартай юм. Гэвч авахад туя төвөгтэй, хүн амьтнаас нууж сэрэмжлэх хэрэгтэй болно. Халуун усныхаа байшингийн араас авхуулаад бут мод суулгаж, чулуу овоолоод хүн явахыг хааж аятайхан аргалсан ажээ.

	Костька нэг харанхуй шөнө тааралдуулан агуулахдаа очиж өнгөн хөрсний шороог малтаж элснээс хувингаар утгаж аваад халуун усныхаа байшинд орлоо. Урьдаас тэнд ус бэлдчихсэн байжээ. Цонхоо хааж дэнгийн гэрэлд тунгааж эхэлбэл үртэсний чинээ ч алт байсангүй. Энэ чинь юу вэ? Би буруу ухав уу? гэж бодоод эргэж очиж газраа дахин хэмжиж үзээд, элснээсээ авчирч тунгаавал бас л юу ч гарсангүй. Тэгээд Костька болгоомжлохоо ч бүр мартаж гар дэнгээ бариад гүйж хүрчээ. Гэрэл тусгаж харахад яг зөв алт булсан элснээсээ утгаж авсан байлаа. Дэндүү дээгүүр утгаад байна уу гэж бодоод доохноос утгаж авбал ялихгүй алт үзэгдэхэд бүр дороос авбал ялгаагүй гялтганах төдий байжээ. Костька бүр тэвдэж, уурхайд ухдагтайгаа адил цооног ухаж гарав. Гүнзгий ухаж базаасангүй төдхөн хавтгай чулуу дайралджээ. Аварга могой алтыг яасан ч чулуу нэвтлээд аваад явчхаж чадахгүй. Одоо ойрхон бий дээ гэж Костька баярлаж байв. «Пантюшка хулгайлаад авчихлаа шүү!» гэж санаанд нь гэнэт буужээ.

	Ингэж бодтол алтны эрэлчин нөгөө шар үст охин дэргэд нь ирээд зогсож байлаа. Харанхуй шөнө тэр охин тодхон харагдана. Өндөр гоолиг биетэй тэр охин нүхний ирмэг дээр зогсоод, Костькаг ширтэн байж:

	— Улаан үст минь алтаа алдчихав уу? Ахыгаа авчихлаа гэж бодож байна уу? Цаадхын чинь олз болж, чи хоосон хоцров уу даа? гэхэд,

	— Бөлцийсөн гичий минь, хэн чамайг дуудав? гэж Костька асуугаад, охины хөлөөс шүүрэн авч байдаг чадлаараа нүх рүү угзрав. Охин, газраас хөндийрөвч урьдын адил эгцхэн зогсож байлаа. Тэгснээ улам сунаж нарийссаар могой болж хувираад Костькагийн мөрөн дээгүүр гогцоорч нурууг нь даган доошоо гулсаж эхлэв. Костька айгаад могойн сүүлэн дээрээс барьж чадалгүй алдчихжээ. Тэр могой нүхэн дотор орж, хавтгай чулуунд толгойгоо хүргээд оч бутруулан алга болоход, нүд сохлом гялбуулсан гэрэл цацрав.

	Ийнхүү тэр могой чулууг нэвтлэн далд орж, түүний мөр дагуу алт зөндөө, зарим газар жижигхэн, зарим газар бөөн бөөнөөрөө гялалзаж байв. Алт хараад Костька чулууг мөргөн унажээ. Маргааш эх нь түүнийг нүхэн дотор үхсэн хэвтсэнийг олжээ. Магнай нь цөмрөөгүй хэр нь яасан ч юм үхсэн байжээ.

	Дүүгээ оршуулахаар Пантелей, Крылатоваас иржээ. Ногооны газар цооноглож ухсаныг үзээд, алтанд нэг учир орж гэж дор нь мэдэж санаа зовж байв. Тэр алтаар хахууль өгч хамжлагаас суллагдана гэж Пантелей найдаж явжээ. Костькагийн тухай хүмүүс элдэв муу юм ярихыг сонсож байсан боловч дүү минь намайг хамжлагаас суллаад авна байх гэж итгэж явсан ажээ. Ухсан нүхэн дээр очиж тонгойж харвал дороос нь хүн гэрэл тусгаж байх шиг гэгээ гарч байлаа. Нүхний ёроолд зузаан шилтэй цонх шиг дугуй юм харагдах бөгөөд тэр шилэн дотор алтан шаргал өнгөтэй, нарийн энтэй хивс хуйларч байх шиг ажээ. Нүхэн дотроос шар үстэй, хар нүдтэй охин Пантелейг харж байв. Тэр охины нүдийг харахад аймаар ажээ. Охин, Пантелейн өөдөөс инээмсэглэн, алтан шаргал өнгөтэй хивс рүү хуруугаар зааж: «Чиний алт чинь энэ байна. Алтаа ав. Бүү ай!» гэж эелдэгхэн хэлж байх шиг боловч үг нь дуулдахгүй ажээ. Төдхөн нүхэн дотор гэрэл бөхжээ.

	Надад л ийм юм үзэгдэж байна даа гэж бодоод Пантелей анхандаа айж байснаа зориг гарган нүх рүү оржээ. Нүхний ёроолд зузаан шил дайралдсангүй, харин цагаан чулуу байжээ. Эзний алтны уурхайд ажил хийж байхдаа Пантелей тэр цагаан чулууг бишгүй балбаж байсан болохоор яаж авдгийг нь хүртэл мэддэг болжээ.

	«Оролдоод үзье л дээ. Үнэндээ алт байж яаж мэдэх вэ» гэж Пантелей боджээ.

	Тэгээд боломжийн чулуунаас шилж алт шаргал өнгөтэй хивс хуйларч харагдсан газар авчирч буталсанд чулуун дотроос оч шиг гялалзах төдийхөн биш, харин хэсэг хэсэг, бөөн бөөн алт гарчээ. Пантелей ийнхүү алт элбэгтэй судал олж, орой болтол тав зургаан фунт цэвэр алт авчээ. Олсон алтаа нууцаар Пименовт аваачиж өгөөд, захирагч дээр ирж:

	— За, би хамжлагаас чөлөөлөгдье гэж ирлээ гэхэд, захирагч:

	— Мөнгө олох сайхан хэрэг. Гэвч өнөөдөр надад зав алга, өглөө ир дээ. Ухаан саруул дээр ярилцъя гэжээ.

	Захирагч, Костькагийн ямаршуу аж төрж байсныг санаад түүнд мөнгө их байх ёстой гэж тааварлаж, Пантелейг сайн хавчиж байгаад арвихан олз олъё гэж бодсон ажээ. Харин Пантелейн аз болоход конторын зарлага гүйж ирж:

	— Эзэн илч илгээжээ. Эзэн маргааш Сысертээс энд ирнэ гэнэ. Полдневын хавийн гүүрийг сайн засуул гэлээ гэж хэлэв.

	Захирагч амандаа орсон олзыг алдах нь гэж айхдаа:

	— За, чи таван зуун цаас өг. Бичиг дээр дөрвөн зуугаар бичнэ шүү гэж Пантелейд хэлжээ.

	Захирагч ингэж зуун цаас тоншжээ. Пантелей үгнээс нь зөрсөнгүй.

	«Муу нохой чи цусалж л бай, хахаж үхэх цаг нэг ирнэ чамд» гэж бодож байжээ.

	Пантелей ингэж хамжлагаас суллагдав. Ногооны газар ухсан цооногоосоо алт жаал малтаж байгаад сүүлдээ энэ ажлаа бүр орхисон билээ.

	«Алтгүйгээр санаа амар амь зууж явъя даа» гэж боджээ.

	Тэгээд амь зуулгад хүрэхээр бяцхан аж ахуйтай болжээ. Эхнэр авч суухад нь нэг удаа сонин тохиолдол болсон ажээ.

	Пантелей өрөөсөн нүд сохор болохоор, хань болох хүүхнийг шилж сонгосонгүй. Ядуу айлын даруу дөлгөөн зантай охинтой сууж, ерийн байдлаар хурим хийжээ.

	Ёсолж ураг болсны маргааш Пантелейн залуу эхнэр гэрлэсний тэмдэг болгож зүүлгэсэн бөгжөө үзэж суугаад «Ийм сайхан том бөгжийг яаж зүүх билээ. Ийм үнэтэй цэнтэй эдийг гээвэл хайран юм даа» гэж бодож байв.

	— Пантюшка, чи минь юунд мөнгөө дэмий үрдэг хүн бэ? Энэ бөгжийг ямар үнээр авсан юм бэ? гэж нөхрөөсөө асуужээ.

	— Ёс төр ийм хойно, юу нь үрлэг байх вэ дээ. Рубль гаруйгаар авсан юм гэж хариулав.

	— Амьд яваа насандаа үүнд чинь үнэмшихгүй гэж эхнэрээ хэлэхэд Пантелей бөгжийг үзвэл авсан бөгж нь биш ажээ. Хуруундаа хийсэн бөгжийг харахад амьтны нүд шиг хос хар чулуун шигтгээтэй огт өөр бөгж байжээ.

	Пантелей бөгжний шигтгээ чулууг харуут алтан шаргал өнгөтэй хивс зааж өгсөн охин санаанд нь орсон боловч эхнэртээ хэлсэнгүй.

	«Энэнийхээ сэтгэлийг дэмий зовоогоод яах вэ дээ» гэж боджээ. 

	Залуу эхнэр нь тэр үнэтэй бөгжийг зүүсэнгүй, хямд бөгж худалдаж авчээ. Эр хүнд бөгжний хэрэг юу байх билээ! Пантелей түүнийг хуримын ёслол өнгөртөл зүүжээ.

	— Бүжиг сайхан бүждэг нөгөө охин хаачив аа гэж хүмүүс Костькаг үхсэнээс хойш гэнэт санаад сураглажээ.

	Гэтэл тэр охин алга болсон байжээ. Хаанаас ирсэн охин бэ? гэж бие биеэсээ асуухад, зарим нь Кунгурын хавиас нийлсэн гэнэ, зарим нь Гантигтын уурхайгаас л ирсэн байх гэж янз янзаар хэлнэ... Алтны эрэлчид гэдэг тэнэмэл улс байдаг... Энэ чинь хэн гэгч вэ, хаанахын удмын хүн бэ гэж ярих завтай хүн хаана байх вэ. Энэ яриа тэгсхийгээд унтарсан юм.

	Харин Рябиновын голд алт удтал элбэг олддог хэвээр байсан билээ.

	 

	1939 он

	 


“П. БАЖОВ : НОГООЛИН ХАЙРЦАГ” номын ОРШИЛ ҮГ

	ОРШИЛ БОЛГОХ НЬ

	Нүдний хараа үл гүйцэм өргөн уудам Орос нутгийн дундуур Уралын нуруу урагш хойшоо хөндөлцөн тогтсон байх бөгөөд энэ бол хөрсөн дороо алт мөнгө, элдэв зүйл эрдэнийн чулуу, зэс, чулуун нүүрс, гантиг, ногоолин бүхий цуунд гарсан, нэг үгээр хэлбэл Оросын хүнд аж үйлдвэр, оросын төмөрлөгийн үйлдвэрийн өлгий болсон газар билээ.

	Уралын уулын үйлдвэрийн уран дархны гэрт, ирээдүйд их зохиолч болох хувьтай Павел Петрович Бажов төржээ. Павел Петровичийн эцэг нь ч, өвөг эцэг нь ч, элэнц эцэг нь ч цөмөөрөө Сысертийн зэс хайлах үйлдвэрт үе дамжин ажилласаар ирсэн байжээ. Ийнхүү Павел Петрович Бажов бага насаа уулын үйлдвэрийн ажилчдын дунд өнгөрүүлж, настан буурлуудын яриа хөөрөөнөөс Уралын уулын ажилчдын зан заншил, ёс суртахуун, нөр их хөдөлмөр, нарийн ухаан, авьяас билгийн тухай ихийг мэдэж, уулынхны үлгэр домгийг бахдан сонссон нь «Ногоолин хайрцаг» хэмээх алдарт зохиолыг бүтээхэд хүргэжээ.

	«Ногоолин хайрцаг» бол Павел Петрович 1936 онд эхлээд 1950 оны шувтарга хүртэл буюу насныхаа эцсийг хүртэл туурвисан зохиол нь юм. Ард түмний бүтээлч хүчин шахагдашгүйг, орос хүмүүсийн ямар ч бэрхшээлийг даван туулдаг хатуу бат ёс суртахууныг уудлан үзүүлсэн энэ зохиол 1939 онд анх хэвлэгдээд 1950 оны сүүлч болтол шинэ шинэ үлгэр, домгоор баяжсаар ирсэн байна.

	Павел Петрович Бажов чухамхүү энэ номоороо алдаршиж, Төрийн шагнал хүртэн, 1944 онд Лениний одонгоор шагнуулжээ.

	«Ногоолин хайрцаг» гэдэг номын ач холбогдол гэвэл оросын ажилчин ангийн уудам сайхан сэтгэл, саруул ухаан, сэтгэлийн тэнхээ, амьдралын аливаа шалгалтыг давах хатан тэвчээрийг яруу тодорхойгоор үзүүлсэнд оршино. Бажовын өгүүлсэн үлгэрүүд нь ажилчин хүний сийрэг бодол, уран гар, юуг ч бүтээх чадвар, аяндаа уран бүтээл болон хувирдаг эгэл хөдөлмөрийг бахдан дуулжээ. «Ногоолин хайрцгийн» гол сэдэв нь уран чадвар, зол жаргал, хүний эрхэм чанар мөн.

	Манай уншигчид П. П. Бажовын эл бүтээлийг уншсанаараа Зөвлөлтийн утга зохиолын нэгэн шилдэг төлөөлөгчийн бүтээлтэй танилцаж, ард олны дунд ам дамжин уламжлагдсаар ирсэн үлгэр домог нь эрхбиш нэгийг өгүүлсэн утга учиртай байдгийг анхааран, түүхэн баримт сэлтийг түшиглэн давхар баяжуулбал гайхамшигтай сайхан зохиол бүтээл болдгийг мэдэж авахын зэрэгцээ газар орон, байгаль орчноо танин мэдэх, арвижуулан хамгаалах, зүй зохистой ашиглаж болдгийн үлгэр жишээг үзэх болно.

	 

	Г. АМАР

	 




	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

